
REGLUR 
um greiðsluþátttöku sjúkratrygginga Tryggingastofnunar ríkisins í þjálfun. 

1. gr. 

Greiðslur sjúkratryggðra fyrir þjálfun. 
Sjúkratryggð börn og unglingar yngri en 18 ára, einstaklingar með umönnunarkort, elli- 

lífeyrisþegar og örorkulífeyrisþegar greiða á stofu þjálfara 25% þjálfunarkostnaðarins fyrir 
fyrstu 15 skiptin á ári. Ef þjálfunarskipti verða fleiri en 15 á einu ári greiðir Trygginga- 
stofnun þjálfunina að fullu út árið þ.e. í 365 daga, talið frá fyrsta þjálfunarskipti. Réttindin 
skulu staðfest með útgáfu skírteinis (þjálfunarkorts) sem sækja þarf um. Miðað er við saman- 
lagðan skiptafjölda sjúkratryggðs á ári í sjúkraþjálfun, iðjuþjálfun og talþjálfun, sem Trygg- 
ingastofnun hefur gert samninga um. 

Þrátt fyrir hærri gjaldskrá fyrir sjúkraþjálfun barna yngri en 12 ára og unglinga með 
umönnunarkort greiða þessir aðilar sömu fjárhæð og gildir um lífeyrisþega skv. 1. mgr. 

Aðrir sjúkratryggðir greiða á stofu þjálfara 50% þjálfunarkostnaðarins fyrir fyrstu 24 
skiptin á ári en eftir það 25% kostnaðarins út árið þ.e. í 365 daga, talið frá fyrsta þjálfunar- 
skipti. Réttindin skulu staðfest með útgáfu skírteinis (þjálfunarkorts) sem sækja þarf um. 
Miðað er við samanlagðan skiptafjölda sjúkratryggðs á ári í sjúkraþjálfun, iðjuþjálfun og 
talþjálfun, sem Tryggingastofnun hefur gert samninga um. 

2. gr. 

Þjálfun á göngudeildum opinberra sjúkrastofnana. 
Greiðslur sjúkratryggðra fyrir viðurkennda iðjuþjálfun, sjúkraþjálfun og talmeinaþjón- 

ustu sem veitt er á göngudeildum opinberra sjúkrastofnana, geta nýst til öflunar skírteinis 
fyrir þjálfun (þjálfunarkorts) enda séu greiðslufjárhæðir svipaðar og gildir um sjúkraþjálfun, 
iðjuþjálfun og talþjálfun, sem stofnunin hefur gert samninga um. 

3. gr. 

Hópþjálfun. 
Greiðsla fyrir hver tvö skipti í hópþjálfun telst svara til eins skiptis í annarri sjúkra- 

þjálfun. 

4. gr. 

Heimasjúkraþjálfun. 
Sjúkraþjálfari þarf að sækja fyrirfram um þátttöku Tryggingastofnunar í kostnaði við 

heimasjúkraþjálfun. Sjúkratryggðir greiða sama gjald fyrir heimasjúkraþjálfun og vegna 
sjúkraþjálfunar á stofu. Tryggingayfirlækni er þó heimilt að fella niður greiðsluþátttöku 
sjúklings í heimasjúkraþjálfun ef um mjög alvarlegt sjúkdómsástand (t.d. krabbamein eða 
sjúkdóm Parkinsons á lokastigi) eða mjög alvarlega fötlun er að ræða. 

5. gr. 

Gildistaka. 
Reglur þessar eru settar af tryggingaráði skv. b-lið 1. mgr. og 2. mgr. 33. gr. laga um 

almannatryggingar nr. 117/1993 og gilda frá 1. janúar 2001. 

Tryggingastofnun ríkisins, 15. desember 2000. 

Bolli Héðinsson. 

